RPS 2: Gelowiges as Kersfeesmense

Begin (aktuele aanknooppunt): 

Kersfees is op die oomblik vol in die lug! In ons hoofstrate word die vrolike, veelkleurige straatliggies gehang. Maar ... ons hoor dat die brandstofprys styg, so met die inloop in die vakansie-seisoen. Ons staal ons vir die stygende ongeluksyfer en verneem plegtig dat die verkeerspolisie oral sigbaar gaan wees – genadeloos teenoor oortreders. Tog, teenoor die bolangse skitter en uiterlike sekuriteit is Christene Kersfeesmense wat ’n dieper verskil beleef en bring. Hoekom? Want hulle kyk weg van die Kersfeeskoors na die Kersfeeskruis – en sien ook die skadukolle. Daarom weet hulle waar om hoop te help bring.
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).

Wat maak Kersfeestyd vir elke volgeling van Jesus so besonders?

Teenoor die bolangse blink en skitter; in teenstelling met die soeke na uiterlike sekuriteit van groter sigbaarheid van die veiligheidsdienste ... het Christene ’n inherente sekuriteit. Die voorreg om deel van ŉ geloofsgemeenskap te wees moet nooit onderskat word nie! Saam is lidmate op ŉ besondere manier deur die Here geroep om ŉ verskil te maak waar hulle ook woon en werk. Die sekuriteit van binne moet na buite toe deurwerk.
As lidmate van ŉ spesifieke gemeente is ons medereisigers van dieselfde reisgeselskap. Daar deel ons met ŉ omgee-gesindheid mekaar se lief en leed. Die rede is dat die lidmate van ŉ gemeente ten diepste Kersfeesmense is. Ons is aangeraak deur die bemoeienis van die Vader, wat Hom oor ons ontferm het deur sy Seun Jesus Christus as ons Redder te stuur – die grootste Kersgeskenk!
Lidmate leef elke dag uit hierdie genade van God. Teenoor die uitbundige en oordadige liggies en skitter van die Kersfeeskoors sien jy die effek van die Kersfeeskruis en die opstanding in hierdie gelowiges se lewe. Kersfees is ŉ tyd nie net van blink en skitter nie; maar juis ook van daarwees en saamvoel ook in skaduwee. Dit is waar ons in ŉ gebroke wêreld identifiseer met mekaar se verlies en seer en gemis die afgelope jaar. Dit is ŉ tyd om vriende- en familiebande weer te verstewig en te hernu. Dit is ŉ tyd van verlang ... van saamwees en saamvoel en dankbaar wees ten spyte van die stukkendheid en seer. 
Kersfees herinner ons aan die broosheid van die krip en die lewe en van mekaar. Dit plaas die WARE LEWE, Jesus Christus, op ŉ besondere manier tussen ons. Nou is ons in staat om in ons omstandighede van ongeluk en geluk, tóg in ons die HOOP te kan dra wat alle verstand te bowe gaan. 
Bestemming (die doel en uitkomste): Aktuele preektema – raakpunte met die evangelie vir geloofsvorming:

· Kersfeestyd belyn gelowiges se identiteit weer helder – te midde van die oordadige bolangse blink en skitter, vind Christene opnuut hulle sekuriteit na binne. 

· Wanneer Christene opnuut hulle ware identiteit besef, kan hulle rimpels van versterking en vertroosting in hulle gemeenskappe maak. 
· Dus skram hulle nie weg vir die donker kolle van hartseer en stukkendheid nie. Hulle inspireer medemense om met entoesiasme die uitdagings van die lewe aan te pak. 
Mag ons gebed vir mekaar wees dat elke lidmaat – jonk en oud in elke lewensfase – Kersfees 2010 só sal ervaar!

